
Na osnovu člana 10. tačka c) i člana 72. Zakona o Sudskoj 

policiji u Federaciji Bosne i Hercegovine ("Službene novine 
Federacije BiH", broj 77/20), na prijedlog direktora Sudske 
policije u Federaciji Bosne i Hercegovine, predsjednik Vrhovnog 
suda Federacije Bosne i Hercegovine donosi 

PRAVILNIK 
O KRITERIJIMA I NAČINU UTVRĐIVANJA POSEBNE 
ZDRAVSTVENE SPOSOBNOSTI U SUDSKOJ POLICIJI 

U FEDERACIJI BOSNE I HERCEGOVINE 

I - OPĆE ODREDBE 

Član 1. 
(Predmet Pravilnika) 

Ovim Pravilnikom propisuju se kriteriji i način utvrđivanja 
posebne zdravstvene sposobnosti u Sudskoj policiji u Federaciji 
Bosne i Hercegovine (u daljem tekstu: Sudska policija), koju 
moraju ispunjavati službenici Sudske policije u Sudskoj policiji u 
Federaciji Bosne i Hercegovine (u daljem tekstu: službenici 
Sudske policije) i kandidati za prijem u Sudsku policiju iz člana 
92. stav (2) Zakona o Sudskoj policiji u Federaciji Bosne i 
Hercegovine (u daljem tekstu: kandidati), kao i druga pitanja koja 
se odnose na zdravstveni i psihofizički pregled. 

II - VRSTE ZDRAVSTVENIH PREGLEDA 

Član 2. 
(Vrste zdravstvenih pregleda) 

(1) Zdravstveni pregledi su: 
a) Provjera posebnih zdravstvenih sposobnosti koja se 

obavlja za kandidate; 
b) Sistematski kontrolni zdravstveni pregled koji se 

obavlja za službenike Sudske policije raspoređene u 
Jedinici za specijalističku podršku - svake dvije godine; 

c) Sistematski kontrolni zdravstveni pregled koji se 
obavlja za sve službenike Sudske policije izuzev 
službenika Sudske policije iz tačke b) ovog člana - 
svake četiri godine i 

d) Vanredni kontrolni zdravstveni pregled koji se obavlja 
za službenika Sudske policije na obrazloženi prijedlog 
ljekara primarne zdravstvene zaštite ili nadređenog 
rukovodioca. 

(2) Prijedlog iz stava (1) tačka d) ovog člana se putem 
rukovodioca osnovne organizacione jedinice dostavlja 
direktoru Sudske policije radi donošenja odluke o 
upućivanju službenika Sudske policije na vanredni kontrolni 
zdravstveni pregled. 

III - UTVRĐIVANJE POSEBNE ZDRAVSTVENE 
SPOSOBNOSTI 

Član 3. 
(Ustanova koja vrši provjeru i utvrđivanje zdravstvene 

sposobnosti) 
(1) Zdravstvene preglede iz člana 2. stav (1) ovog Pravilnika vrši 

zdravstvena ustanova koja ispunjava kriterije propisane ovim 
Pravilnikom i sa kojom Sudska policija zaključi sporazum ili 
ugovor o pružanju usluga zdravstvenog pregleda. 

(2) Zdravstvena ustanova iz stava (1) ovog člana mora 
ispunjavati sljedeće uslove: 
a) da je registrovana kao zdravstvena ustanova sa 

primarnim i sekundarnim nivoom zdravstvene zaštite i 
b) da ima iskustvo u postupku utvrđivanja opće i/ili 

posebne zdravstvene sposobnosti policijskih 
službenika u Bosni i Hercegovini. 

Član 4. 
(Vrste i kriteriji posebne zdravstvene sposobnosti) 

(1) Kriteriji za ocjenu posebne zdravstvene sposobnosti za osobe 
iz člana 1. ovog Pravilnika, te popis bolesti i zdravstvenih 
stanja koja čine prepreku za obavljanje poslova službenika 
Sudske policije utvrđeni su u Prilogu 1, koji je sastavni dio 
ovog Pravilnika, te se za svaku pregledanu osobu 
evidentiraju na zdravstvenom kartonu - Prilog 2, koji je 
sastavni dio ovog Pravilnika. 

(2) Posebna zdravstvena sposobnost službenika Sudske policije 
na sistematskom kontrolnom zdravstvenom pregledu i 
vanrednom kontrolnom zdravstvenom pregledu, utvrđuje se 
u skladu sa kriterijima iz stava (1) ovog člana, prilagođenim 
opisu poslova radnog mjesta, na koje je raspoređen službenik 
Sudske policije. 

(3) Provjera posebnih zdravstvenih sposobnosti iz člana 2. stav 
(1) tačka a) ovog Pravilnika utvrđuje se kriterijima iz stava 
(1) ovog člana. 

Član 5. 
(Zdravstveni pregledi i dokumentacija) 

(1) Posebna zdravstvena sposobnost osoba iz člana 1. ovog 
Pravilnika, utvrđuje se na osnovu nalaza, pregleda i 
mišljenja: 
a) specijaliste medicine rada/medicine rada i sporta; 
b) laboratorijskog nalaza (uključujući testiranje na droge 

u organizmu), rendgenskog nalaza (srce, pluća) po 
indikaciji, nalaz EKG-a, nalaz ergometrije/ergospiro-
metrije po indikaciji i nalaz spirometrije; 

c) specijaliste oftamologa i otorinolaringologa; 
d) stomatologa; 
e) psihologa; 
f) ginekologa; 
g) potvrde i/ili ovjerenog izvoda iz ličnog zdravstvenog 

kartona, posebno s podacima o hroničnim i psihičkim 
bolestima i stanjima, koju izdaje izabrani ljekar pri-
marne zdravstvene zaštite, po mjestu prebivališta/ 
boravišta; 

h) medicinske dokumentacije o dosadašnjem liječenju i 
i) izvještaj o prethodnom zdravstvenom pregledu. 

(2) Izgled Obrasca potvrde izabranog ljekara iz stava (1) tačka 
g) ovog člana, propisan je u Prilogu 3, koji je sastavni dio 
ovog Pravilnika. 

(3) Osim nalaza, pregleda i mišljenja iz stava (1) ovog člana, 
ovisno o indikacijama, Komisija iz člana 7. ovog Pravilnika, 
kao i Drugostepena komisija može odrediti obavljanje 
dodatnih pretraga i pregleda u ovlaštenoj zdravstvenoj 
ustanovi ili na način da pregledana osoba bude upućena 
svom izabranom ljekaru primarne zdravstvene zaštite, a 
najčešće radi: psihijatrijskog, psihološkog, internističkog, 
fizijatrijskog, ginekološkog, oftamološkog, neurološkog 
pregleda, te pregleda ortopeda i hirurga, odnosno obavljanja 
RTG pretrage, pretrage holterom EKG ili pritiska, 
ultrazvučne pretrage određenih organa, EEG pretrage, 
uzimanja urina ili izuzimanja vlasi i vještačenja istih radi 
utvrđivanja prisutnosti droge u organizmu. 

Član 6. 
(Vanredni kontrolni zdravstveni pregled) 

Vanredni kontrolni zdravstveni pregled službenika Sudske 
policije vrši se u slučaju: 

a) privremene spriječenosti za rad uzrokovane duševnim 
poremećajem; 

b) povrede ili oboljenja koja mogu dovesti do 
funkcionalnog oštećenja; 

c) sumnje na zloupotrebu i neopravdanu privremenu 
spriječenost za rad zbog bolesti ili povrede; 

d) zahtjeva službenika Sudske policije ili prijedloga 
izabranog ljekara primarne zdravstvene zaštite; 

e) radi rasporeda službenika Sudske policije u Jedinicu za 
specijalističku podršku ili 

f) na osnovu drugih uočenih indikacija. 

Član 7. 
(Komisija za utvrđivanje posebne zdravstvene sposobnosti) 

(1) Komisiju za utvrđivanje posebne zdravstvene sposobnosti (u 
daljem tekstu: Komisija) formira ovlaštena zdravstvena 
ustanova iz člana 3. stav (1) ovog Pravilnika. 

(2) Komisija se sastoji od tri člana od kojih je jedan predsjednik 
Komisije i tehničkog sekretara. 

(3) Predsjednik i dva člana Komisije imenuju se iz reda: 
specijalista medicine rada/medicine rada i sporta, specijalista 
psihijatar ili neuropsihijatar, odnosno neurolog i psiholog. 

(4) Tehnički sekretar Komisije imenuje se iz reda zaposlenika 
zdravstvene ustanove iz člana 3. stav (1) ovog Pravilnika. 

(5) Predsjednik, članovi i tehnički sekretar Komisije mogu imati 
svoje zamjenike. 

Član 8. 
(Rad Komisije) 

(1) Radom Komisije rukovodi predsjednik, a u slučaju 
spriječenosti mijenja ga zamjenik predsjednika. 

(2) Komisija može valjano odlučivati ukoliko su sjednici 
prisutni svi članovi Komisije. 

(3) Odluke se donose većinom glasova prisutnih članova 
Komisije. 

(4) Član Komisije može izdvojiti mišljenje, ali je dužan pisano 
ga obrazložiti. 

Član 9. 
(Osnove za ocjenu posebne zdravstvene sposobnosti) 

(1) Komisija daje ocjenu o posebnoj zdravstvenoj sposobnosti 
osoba iz člana 1. ovog Pravilnika na osnovu medicinske 
dokumentacije i obrade koja je obavljena u ovlaštenoj 
zdravstvenoj ustanovi, a prema potrebi i na osnovu 
neposrednog pregleda. 

(2) Pri davanju ocjene o posebnoj zdravstvenoj sposobnosti 
pregledane osobe, Komisija može konsultovati i/ili zatražiti 
vještačenje drugih ljekara određenih specijalnosti i 
psihologa. 

Član 10. 
(Ocjena posebne zdravstvene sposobnosti službenika Sudske 

policije) 
(1) Posebnu zdravstvenu sposobnost službenika Sudske policije 

iz člana 2. stav (1) tačka b), c) i d) ovog Pravilnika Komisija 
ocjenjuje jednom od ocjena: 
a) sposoban obavljati poslove službenika Sudske policije 

iz kategorije B i/ili C Priloga 1 ovog Pravilnika; 
b) potreban ponovni pregled po završetku liječenja i 
c) potrebno provođenje postupka za ocjenu radne 

sposobnosti službenika Sudske policije. 
(2) Ocjena se sačinjava na obrascu Prilog 4, koji je sastavni dio 

ovog Pravilnika. 

Član 11. 
(Ocjena posebne zdravstvene sposobnosti kandidata) 

Posebnu zdravstvenu sposobnost kandidata za prijem u 
Sudsku policiju, Komisija ocjenjuje jednom od ocjena: 
a) sposoban za obavljanje poslova službenika Sudske policije; 
b) nesposoban za obavljanje poslova službenika Sudske 

policije. 

Član 12. 
(Ocjena nesposobnosti kandidata) 

Komisija će ocijeniti nesposobnim kandidata za prijem u 
Sudsku policiju kod kojeg, u skladu sa kriterijima iz Priloga 1 ovog 

Pravilnika, utvrdi bolest, stanje, povredu ili njihovu posljedicu, 
odnosno tjelesnu manu koja je prepreka za uspješno obavljanje 
poslova službenika Sudske policije ili kada postoji kombinacija 
više kontraindikacija koje same po sebi nisu prepreka za rad na 
poslovima službenika Sudske policije, ali ukupno predstavljaju 
prepreku za obavljanje poslova službenika Sudske policije. 

III - ŽALBA 

Član 13. 
(Žalba na ocjenu o posebnoj zdravstvenoj sposobnosti) 

(1) Ocjenu o posebnoj zdravstvenoj sposobnosti Komisija iz 
člana 7. ovog Pravilnika dostavlja direktoru Sudske policije 
i pregledanoj osobi iz člana 1. ovog Pravilnika. 

(2) Direktor Sudske policije i pregledana osoba iz člana 1. ovog 
Pravilnika imaju pravo žalbe na ocjenu o posebnoj 
zdravstvenoj sposobnosti. 

(3) Žalba na ocjenu o posebnoj zdravstvenoj sposobnosti 
podnosi se Drugostepenoj komisiji u roku od tri dana od dana 
prijema ocjene. 

(4) Drugostepena komisija će odbaciti neblagovremenu ili žalbu 
izjavljenu od neovlaštene osobe. 

(5) Drugostepena komisija je dužna o žalbi odlučiti u roku od 
sedam dana od dana dostavljanja žalbe. 

(6) Ukoliko Drugostepena komisija utvrdi da je žalba 
neosnovana donijeti će odluku kojom žalbu odbija kao 
neosnovanu. 

(7) Ukoliko Drugostepena komisija utvrdi da je žalba osnovana 
donijet će ocjenu o posebnoj zdravstvenoj sposobnosti iz 
člana 10., odnosno člana 11. ovog Pravilnika u skladu sa 
Prilogom 5 ovog Pravilnika. 

(8) Odluka Drugostepene komisije iz st. (4) i (6) ovog člana, 
odnosno ocjena iz stava (7) ovog člana je konačna. 

(9) Prilikom razmatranja žalbe Drugostepena komisija cijeni 
osnovanost žalbe na osnovu spisa predmeta Komisije iz 
člana 7. ovog Pravilnika u postupku ocjenjivanja posebne 
zdravstvene sposobnosti iz člana 10. i 11. ovog Pravilnika. 

(10) Drugostepena komisija neće cijeniti nove nalaze i mišljenja 
eventualno dostavljene u prilogu žalbe pregledane osobe. 

(11) Na formiranje, sastav i rad Drugostepene komisije shodno se 
primjenjuju odredbe člana 7. i 8. ovog Pravilnika. 

(12) Odluku iz stava (4) i (6) ovog člana, odnosno ocjenu iz stava 
(7) ovog člana Drugostepena komisija dostavlja direktoru 
Sudske policije, pregledanoj osobi iz člana 1. ovog 
Pravilnika i Komisiji iz člana 7. ovog Pravilnika. 

V - POKRETANJE POSTUPKA UTVRĐIVANJA RADNE 
SPOSOBNOSTI 

Član 14. 
(Pokretanje postupka utvrđivanja radne sposobnosti) 

U slučaju iz člana 10. stav (1) tačka c) ovog Pravilnika, 
Komisija iz člana 7. ovog Pravilnika ili Drugostepena komisija će 
uz ocjenu dostaviti nalaz i mišljenje Sudskoj policiji, koja će 
pokrenuti postupak za utvrđivanje radne sposobnosti službenika 
Sudske policije kod nadležnog organa u skladu sa posebnim 
propisom. 

VI - EVIDENCIJE 

Član 15. 
(Evidencije) 

(1) Zdravstvena ustanova iz člana 3. stav (1) ovog Pravilnika 
koja obavlja zdravstvene preglede za utvrđivanje posebne 
zdravstvene sposobnosti osoba dužna je voditi posebnu 
evidenciju i čuvati medicinsku dokumentaciju svih 
pregledanih osoba iz člana 1. ovog Pravilnika. 

(2) Sudska policija vodit će posebnu evidenciju o provedenim 
redovnim i vanrednim kontrolnim zdravstvenim pregledima. 

(3) Svaka ocjena o posebnoj zdravstvenoj sposobnosti se ulaže 
u personalni dosije službenika Sudske policije. 

VII - TROŠKOVI 

Član 16. 
(Troškovi) 

(1) Troškove utvrđivanja posebne zdravstvene sposobnosti 
službenika Sudske policije iz člana 2. stav (1) tačka b), c) i 
d) ovog Pravilnika snosi Sudska policija. 

(2) Troškove utvrđivanja posebne zdravstvene sposobnosti 
kandidata iz člana 2. stav (1) tačka a) ovog Pravilnika snosi 
kandidat. 

VIII - STUPANJE NA SNAGU 

Član 17. 
(Stupanje na snagu) 

Ovaj Pravilnik stupa na snagu osmog dana od dana objave u 
"Službenim novinama Federacije BiH". 

Broj Su-Sp-59/22 
07. juna 2022. godine 

Sarajevo 

Predsjednica 
Vrhovnog suda FBiH 

Vesna Stanković-Ćosović, s. r. 

